
Aolep Armej ro Rekwojarjar ilo Raan kein Āliktata remaron̄ kaorōk m̧adenļo̧k ko ad make. 
 
Ro jeiū im jatū jitenbōro, eļap aō utiej kōn kom̧ kajjojo. Eļap aō kam̧olool barāinwōt kōn 
kabwilōn̄lōn̄ kein rekāāl an kein kōnono kein me rej kōtļok an kweilo̧k in eļap tōpar milien armej 
peļaakin laļ in. 
 
Kein kōm̧adm̧ōd kein raan kein rej barāinwōt kōtļo̧k ad kōjerbal taļboon ko rejjab kōjerbal to n̄an 
kōm̧ōkaj an meļeļe ito itak. Jem̧aanļo̧k Wendy im N̄a kom̧ro eaar pād ilo juōn am jerbal ilo bar 
juōn laļ tōre eo kōm kar jeļā bwe ewōr juōn nin̄nin̄ ejkab ļōtak ilo baam̧le eo am. Kōm kar bōk 
ennaan kein rem̧m̧an jet minit ālikin an kar waļok kōļōtak eo jimettan laļ in ettoļo̧kin. 
 
Aeet kabwilōn̄lōn̄ eo eļap ļo̧k jān kein kōm̧adm̧ōd ko raan kein ej iien kein ad rem̧m̧an n̄an maron̄ 
tōpar meļeļe kein kaju jān lan̄, ilo an ejjeļo̧k kein jerbal, būrookraam̧ in kamputōr, ak jāān in jipan̄ 
kajjojo allōn̄. Menin ej juōn iaan menin letok eo eļap ekabwilōn̄lōn̄ Irooj ekar letok n̄an armej ro. 
Menin ej juōn kūr eo ejouj n̄an “Kajjitōk, im naaj lewōj n̄an kom̧, kappukōt im kom̧ naaj lo; 
kaļļaļļaļ, im naaj kōpeļļo̧k n̄an kom̧.”1 
 
Iien letok in edik n̄an bōktok m̧adenļo̧k ko anjuōn make ej ilo̧k n̄an aolep ajri ro Nejin. Menin 
enan̄in lukkuun em̧m̧an ron̄jake bwe em̧ool. Ak em̧ool! Iaar bōk im kar uwaake n̄an menin jān 
jipan̄ eo jān lan̄. Im emōj Aō katak bwe Ij aikuj in pojak aolep iien n̄an bōk menin. 
 
Iiō ko remootļo̧k, tōre eo iaar lukkuun jakoļo̧k ilo juōn jerbal in kōpooj juōn katak n̄an kweilo̧k eo 
eļap, ikar rūjtok jān aō n̄o̧rtak kōn juōn ļōmņak eo em̧m̧an im pen ilo ļōmņak eo aō. Emōkaj aō 
leļo̧k im jibwe pinjeļ im peba eo epaake peet eo aō im kar jeje jon̄an wōt eo imaron̄e. Iaar jepļaak 
im bar kiki, ilo aō jeļā bwe iaar dāpij wōt en̄jaake eo em̧m̧an. Jibon̄ōn eo juōn, iaar kalimjōke peba 
eo im loe, eļap n̄an aō bwilōn̄, bwe jeje ko aō rekar lukkuun pen riiti. Iaar kōjparok wōt pinjeļ im 
peba eo iturin peet eo aō, ak kiiō Iaar lukkuun kōjparok aō jeje. 
 
N̄an tōpar meļeļe ko jān lan̄, juōn ej aikuj m̧okta wōr juōn tōmak epen im juōn kōņaan eo emwilaļ. 
Juōn ej aikuj in kajjitōk kōn juōn bōro em̧ool im lukkuun kōttōpar, wōr tōmak ilo [Jisōs] Kraist.2 
“Lukkuun kōttōpar” meļeļein bwe juōn ej lukkuun kajion̄ n̄an ļoor tōl eo ekwojarjar ej letok. 
 
Menin aikuj eo juōn ej lukkuun niknik in lin̄ūr men eo. Jōkjōk in kar katakin ritōl ro an Kabun̄ in 
em̧ōj an jepļaaktok iien eo rekar m̧okta katak wāween eo n̄an bōk m̧adenļo̧k eo ad make. Irooj 
eaar katakin er bwe rej aikuj katak kake menin ilo ļōmņak eo am innem kwōj aikuj kajjitōk Ippa 
eļan̄n̄e menin em̧ool; im eļan̄n̄e menin ejim̧we E enaaj kōm̧m̧an bwe ubōm en bwil ilowaam; kōn 
menin, kwonaaj en̄jaake bwe menin em̧ool.3 
 
M̧ōttan eo wōt ilo ad pojak ej n̄an jeļā im pokake katak ko rejejjet an Irooj. Jet iaan m̧ool ko An rej 
n̄an indeeo rej alikkar aer waļo̧k, āinwōt kien ko n̄an jab ko̧o̧t, jab uror, im jab kōnnaan naan in 



riab . Katak ko jet ak kien ko rej barāinwōt alikkar, āinwōt kōn Jabōt, kwojkwoj eo, peptaij, im 
kapen. 
 
Jet m̧adenļo̧k rej itok n̄an jōkjōk ko āerwōt juōn, āinwōt an Noa kalōk wa eo ak aikuj eo n̄an 
rikanaan ro āinwōt Moses, Liai, im Brigham, n̄an tōl rikaļoor ro aer ilo iien ito itak eo epen. 
Wāween jōkjōk in katakin ajri ro Nejin jān rikanaan ro rej jiron̄ kōj bwe E enaaj kōjeram̧m̧an ro 
otemjej rej eo̧ron̄ kapilōk an rikanaan. 
 
Juōn kōņaan in ļoor rikanaan eo ej aikuj kijejeto eo eļap kōnke armej ilo lukkuun piktokin ejjeļā 
jidik wōt kōn Anij im barāinwōt jidik kōn rikanaan eo An. Paul eaar jeje bwe “Armej kōn piktokin 
e jab [bōk] men ko an Jetōb an Anij; bwe re men in bwebwe ippān; im e jab maron̄ in jeļā, bwe re 
meļeļe kōn jetōb.”4 Oktak jān armej ilo lukkuun pikitokin n̄an juōn rijilōk eniknik ej juōn oktak eo 
ekajoor.5 
 
Bar juōn rikanaan ekar katakin bwe “bwe armej ilo lukkuun pikitokin ej ri kōjdat n̄an Anij, im 
eaar jān wōtlo̧k eo an Adam̧, im enaaj, indeeo im indeeo, m̧ae an naaj kōtļo̧k e n̄an kareelel ko an 
Jetōb Kwojarjar, im utikļo̧k armej eo ilo lukkuun pikitokin armej eo ilo lukkuun pikitokin im erom 
juōn ri kwojarjar kōn pinmuur eo an Kraist Irooj, im erom āinwōt juōn ajri, ettā bōro, 
kemmaanwa, obrak kōn io̧kwe, m̧ōņōņō in ajeļo̧k e n̄an aolep men ko Irooj eo lo ekkar n̄an 
kaddoik na ioon, em̧ool āinwōt juōn ajri ej ajeļo̧k e n̄an jemān.”6 
 
Jet iien Iaar etale juōn oktak ekajoor ilo juōn em̧m̧aan eo me Iaar ioone enan̄in jon̄oul iiō ko 
rem̧ootļo̧k. E eaar itok n̄an juōn kweilo̧k an stake ilo iien eo ļaddik eo nejin kar rejtake āinwōt 
juōn uwaan stake būreejtōnji eo ekāāl. Jemen ekar jab juōn uwaan Kabun̄ in. Ālikin kar dedeļo̧k 
kōjenoļo̧k ļaddik eo nejin, Iaar atpokaje jemen im nōbar e kōn an wōr juōn nejin ļaddik eo em̧m̧an. 
Innem iaar kajoor ilo aō kar ba “Raan eo enaaj itok n̄e kwonaaj aikuj in liape ippān ļaddik in 
nejūm̧ n̄an kwe im kōrā eo ippām ilo juōn tampeļ eo ekwojarjar. Im n̄e raan eo ej itok, inaaj utiej 
in kōm̧m̧ane liape eo n̄an kwe” 
 
Iloan lemn̄oul iiō ko, Iaar jab loe em̧m̧aan in. Jiljino wiik rem̧ootļo̧k, e im kōrā eo ippān kar itok 
n̄an opiij eo aō. E eaar io̧k io̧kwe eō im kwaļo̧k ekōjkan an kar ļon̄tak kōn karuwainene eo aō 
m̧oktaļo̧k. E ekar jab ļap an ļōmņak kake m̧ae tokālik ke eaar jino nana an ron̄ļo̧kijeņ. Innem ekar 
ilbōk im kile bwe ānbwinin ekar oktak im bwe iien eo an ioon laļ in ejjab bwe. Ilo jim̧we im 
ekkar, e ekar lukkuun jako an ron̄ļo̧kijeņ. Ilo ejja iien in wōt, e eaar oktaktok im kar kobatok ilo 
Kabun̄ in. 
 
Ilo loļo̧k eo am, ekar kōmeļeļeik aolepān oktak eo an: “Em̧ōj an jako aō ron̄ļo̧kijeņ m̧okta jān aō 
maron̄ kar ron̄jake aorōk eo eļap an ennaan eo am̧. Innem Iaar kile ewi jon̄an Aō kōņaan bwe ro 
rejitenbōro ippa ren maron̄ liap n̄an n̄a. Kiiō ij erreo im pojak. Konaaj ke jouj im kōm̧m̧ane liape 
eo?”7 Menin Ikar kōm̧m̧ane kōn juōn jeļāļo̧kjeņ eo emwilaļ kōn kam̧oolol eo an Anij. 
 
Ālikin an juōn oktak eo bōk jikin, em̧ool eļapļo̧k eddōkļok in jetōb maron̄ itok. M̧adenļo̧k eo an 
juōn make maron̄ juōn kein jerbal ekkan̄ n̄an maron̄ kōjnoļo̧k jetōb. N̄an kōjnoļo̧k ej meļeļein n̄an 
etale, kajepel, ak n̄an kwaļo̧k kōtaan.8 Menin letok eo an kōjnoļo̧k jetōb ej juōn menin letok 
ekajoor.9 Ej kōtļo̧k an ro uwaan Kabun̄ eo n̄an loe men ko rejjab alikkar, im n̄an en̄jaake men ko 



jab jibwi. 
 
Bisop ro rej bōk maron̄ n̄an menin letok eo ilo aer jelm̧ae jerbal in pukōtļo̧k rijeram̧ōl im kōjparok 
riaikuj. Kōn menin letok eo, jejtōr ro remaron̄ loe makūtkūt ko ilo laļ in im kile jabdewōt ro me, 
mekarta rebun̄bun̄, rej lukkuun aorōk im aaet kauwatata. Uwaan ro remaron̄ kōjenoļo̧k ikōtaan 
karōk ko me reaorōk im kadu im jabdewōt kaddōkļo̧k ko me rej kaketak im kijejeto. 
 
Kōjnoļo̧k ekar meļeļe in kōmeļeļe eo eļap tokjen Būreejtōn John Taylor ekar letok jem̧aan.10 E eaar 
katakin stake būreejtōn ro, bisop ro, im ro jet: “Menin ej jim̧we eo an jabdewōt ro rej kabwijer 
[ijjitōn̄ kein] n̄an bōk naan eo an Anij kōn kautiej n̄an eddo ko an būreejtōnji ko aer me er remaron̄ 
wōnm̧aanļo̧k kōn jipadpad ko An rekwojarjar. Ejjeļo̧k iaan kūr ko ak ijjitōn̄ ko ilo priesthood rej 
n̄an em̧m̧anļo̧k ko ad make, kōļļā ko im būn̄būn̄ ko an jabdewōt ro rej kabwijeri, ak rej kar 
lukkuun letok n̄an kakūrm̧ool jipadpad ko an Jemedwōj Ilan̄ im kalōk Aelōn̄ in Kiin̄ eo an Anij 
ioon laļ in. Jej … pukōt n̄an meļeļe kōņaan eo an Anij, innem tilmake ļo̧k; im lale bwe ej tilmake 
jān jabdewōt ro em̧ōj jitōn̄ er.”11  
 
N̄an kajjojo iami n̄an bōk m̧adenļo̧k ejjetjet n̄an aikuj ko am̧ make im eddo ko, ewōr jet wāween 
tōl ko me ewōr. Irooj ej kajjitōk ad kōļapļo̧k tōmak, kōjatdikdik, io̧kwe eo em̧ool im io̧kwe, kōn 
juōn erreim̧aanļo̧k eo n̄an aiboojoj eo an Anij. Innem am̧ pen ilo tōmak, wānōk, jeļāļo̧kjeņ, 
kōm̧aanwa, kijenmej, jouj, jim̧we, io̧kwe eo em̧ool, ettā bōro, [im] niknik, kwomaron̄ kajjitōk, im 
kwonaaj bōke; kwomaron̄ kaļļaļļal, im enaaj peļļo̧k n̄an eok.12 
 
M̧adenļo̧k jān Anij ej aolep iien jejjet ippān kakien ko An indeeo. Ej jamin oktak jān katak ko An. 
Maron̄ eo n̄an bōk m̧adenļo̧k ej jipan̄ jān kautiej ko rejejjet n̄an Kwojarjar. M̧aajta eo eaar letok 
kōmļeļe in: 
 
“N̄a, Irooj eo, etiriamo im meanwōr n̄an ro rej mijak E, im bwe E ej lan̄lōn̄ n̄an kautiej ro me rej 
jerbal n̄an E ilo jim̧we im ilo m̧ool n̄an jem̧ļokin. 
 
“Aer menin nōbar enaaj ļap im indeeo enaaj aer aiboojoj. 
 
“…N̄an er Enaaj kwaļo̧k aolep ittiņo ko, im An kilaan kōn aolep men ko kōn aelōn̄ in kiin̄ eo 
An.”13 
 
M̧adenļo̧k rejjab aolep itok ilo juōn wōt iien. Emaron̄ ļapļo̧k. “Irooj Anij eaar ba: Inaaj leļo̧k n̄an 
ro nejin armej lain im bar lain, naan in kain̄i im bar naan in kain̄i, ijin jidik im ijuweo jidik; 
em̧ōņōņō ro rej eo̧ron̄ naan in kain̄i ko Aō, im wūjlep tok lojiln̄ier n̄an Aō kōkabilōklōk, bwe 
renaaj jeļā meletlet; bwe n̄a eo ej bōk Inaaj leļo̧k eļapļok.”14  Kijenmej im kijejeto rej m̧ōttan 
eddōkļo̧k eo ad n̄an indeeo. 
 
Rikanaan ro em̧ōj aer kar kōmeļeļeik ta eo raar en̄jaake ke raar bōk m̧andenļo̧k. Joseph Smith im 
Oliver Cowdery raar ripoot “bwe ren̄ōl eo kar bōk jān ļōmņak ko aer im mejān meļeļe eo aer eaar 
peļļo̧k.”15 Būreejtōn Joseph F. Smith eaar jei bwe ke ej kejōkļo̧kjeņ ioon men ko me eaar jei, 
mejān jeļāļo̧kjeņ eo an eaar peļļo̧k, Jetōb eo an Irooj eaar pād ioon. 16 
 



Aolep ro Rekwojarjar ilo Raan Kein Āliktata remaron̄ wānōk an m̧andenļo̧k ko aer make. Kūr eo 
n̄an kajjitōk, kappukōt, im kaļļaļļal n̄an tōl eo ekwojarjar ej waļo̧k kōnke Anij emour im Jisōs ej Ri 
Kraist eo emour. Ej pād kōnke en̄in ej kabun̄ eo an Emour.17 Im jej jeram̧m̧an rainin kōnke 
Būreejtōn Thomas S. Monson ej rikanaan eo An emour. Bwe jej maron̄ ron̄jake im ļoor naan in 
kean̄ eo an ej aō jar, ilo etan Jisōs Kraist, amen. 

